
Ermənistan rəhbərliyi 
vaxt uzatmaqla yeni 

məğlubiyyətə əsas yaradır
1998–2008-ci illərdə Ermənistanın xarici işlər naziri 
olmuş köhnə “həmkarım” Vardan Oskanyan bu ilin 13–
14 sentyabr döyüşləri ilə bağlı bu günlərdə ölkəsinin 
“news.am” xəbər portalında “Əslində, nə baş verib və 
nə etmək lazımdır?” adlı məqalə ilə çıxış edib. 

“Erməni ideyası”nın “apologetlərindən” olan Vardan etiraf edir 
ki, Azərbaycan Ordusu Şuşaya girəndən sonra “bütün Artsaxı 
işğal etmək” 4-5 saatın işi idi. Yalnız Ermənistanın kapitulyasi-
ya aktına qol çəkməsi vəziyyəti xilas etmişdi. V.Oskanyan daha 
sonra yazır ki, 9 noyabr gecəsi, necə deyərlər, parada Prezident 
İlham Əliyev komandanlıq edirdi və o, Nikol Paşinyanın qarşısın-
da 3 əsas tələb qoymuşdu:

a) Qarabağ ermənilərinə heç bir status verilməyəcək;
b) Zəngəzurdan Naxçıvana dəhliz açılacaq;
c) ermənilərin işğalı altındakı anklavları da daxil olmaqla 

sərhədlər demarkasiya və delimitasiya olunacaq.
Lakin N.Paşinyanın “simasını” xilas etmək üçün bu şərtlər ol-

duğu kimi “kağıza köçürülməmiş”, sadəcə, Putinin qarant olması 
şərti ilə centlmen razılığı əldə edillmişdi. V.Oskanyanın fikrincə, 
13-14 sentyabr döyüşlərində Şimal qonşusunun susqunluq nü-
mayiş etdirməsi yalnız Rusiyanın ağır durumu ilə deyil, həm də 
Putinin “kişi sözü” və zəmanət məduliyyəti ilə bağlıdır. Ona görə 
də N.Paşinyan vədlərini yerinə yetirməyənə qədər Azərbaycan 
öz təzyiqlərində davamlı olacaq. Hər halda, V.Oskanyan belə ya-
zır və soruşur ki, bəs çıxış yolu nədir?

Köhnədən tanıdığım Vardan burada irreal bir təkliflə çı-
xış edir: guya, N.Paşinyanı siyasi səhnədən uzaqlaşdırmaqla, 
Azərbaycan qarşısında təhəddüdlərlə bağlı olmayan yeni nego-
tiator (danışıqçı) tapmaqla, bir sözlə, Ermənistanda hakimiyyət 
dəyişikliyi ilə vəziyyətdən çıxmaq olar.

Xam xəyaldır! 
Lap Taleyranı qəbirdən çıxarsalar da, mifik Tiqranı dirildib 

hakimiyyətə gətirsələr də, danışıqlarla baş qatmaq, vaxt uzatmaq 
daha mümkün olmayacaq. Əksinə, özlərini çıxılmaz vəziyyətə 
salacaqlar!

Vilayət QULİYEV, 
Azərbaycan Respublikasının Bosniya və 

Herseqovinada fövqəladə və səlahiyyətli səfiri, 
filologiya elmləri doktoru

Bütün zamanlar üçün liderlərin şəxsiyyəti xalqın, dövlətin gələcəyi 
baxımından çox mühüm amil olmuşdur. Yaxın tarixə nəzər salsaq, 
görərik ki, müxtəlif ölkələrin liderləri öz xalqlarını ya tərəqqiyə, ya da 

faciəyə aparmışlar. Azərbaycanın tarixində də belə faktlara az rast gəlmirik. 
Elə ötən əsrin 90-cı illərinin əvvəllərində yaşadıqlarımızı xatırlamaq yetər. 
Müstəqilliyini yenicə bərpa etmiş xalqımız bir tərəfdən ölkənin ərazi 
bütövlüyünü müdafiə edir, digər tərəfdən isə daxili sabitsizlikdən əziyyət 
çəkirdi. Yalnız ümummilli lider Heydər Əliyevin siyasi hakimiyyətə qayıdışı 
xalqımızın yeni tarixi mərhələyə qədəm qoymasına və ölkədə sabitliyin əldə 
olunmasına şərait yaratdı. Mahir diplomat və böyük siyasi məktəbin yetirməsi 
olan cənab İlham Əliyevin Prezident seçilməsindən sonra isə Azərbaycanın 
hərtərəfli yüksəlişi özünün məntiqi nəticəsilə yekunlaşdı. Xalq qarmaqarışıq 
illərdə itirdiklərini müzəffər Ali Baş Komandan İlham Əliyevin qətiyyəti, 
əsgərlərimizin şücaəti sayəsində işğalçılardan geri almağa müvəffəq oldu. 

Müasir tariximiz xalqımızın müstəqil, 
müdrik seçiminin bəhrəsidir. Bu gün hamımız 
qüdrətli və qalib dövlətin vətəndaşlarıyıq. 
Belə bir hissi, sevinci və qüruru xalqımı-
za bəxş edən, Azərbaycanı qalib ölkəyə 
çevirən Prezident İlham Əliyevdir. Heç 
kimə sir deyil ki, müstəqilliyinin ilk illərində 
Azərbaycan böyük çətinliklərlə üzləşmişdi. 
Belə ki, ötən əsrin 80-ci illərinin sonla-
rında Azərbaycanın Qarabağ bölgəsində 

yaranmış erməni separatizmi 90-cı illərin 
əvvəllərində daha da aqressivləşmiş, 
Ermənistanın işğalı nəticəsində ölkə 
ərazisinin 20 faizi işğal olunmuş, bir milyon-
dan artıq azərbaycanlı qaçqın və məcburi 
köçkünə çevrilmişdi. Bundan əlavə, keç-
miş SSRİ-nin dağılması ilə Azərbaycanın 
ənənəvi iqtisadi-ticarət əlaqələrinə son 
qoyulmuş, maliyyə-iqtisadi və siyasi böh-
ran daha da dərinləşmişdi. Yalnız 1993-cü 

ildə ulu öndər Heydər Əliyevin Azərbaycan 
rəhbərliyinə qayıdışından sonra ölkə 
tədricən bu böhrandan çıxdı, ictimai-siyasi 
sabitlik, milli birlik və vətəndaş həmrəyliyi 
yaradıldı, cəmiyyətin bütün sahələrində 
yenidənqurma prosesi başlandı. Ümummilli 
liderin xeyir-duası ilə ölkə Prezidenti seçilən 
cənab İlham Əliyev Azərbaycan xalqının 
ümidlərini və ona göstərilən yüksək etima-
dı doğruldaraq, dahi siyasi xadim Heydər 
Əliyevin vəsiyyətlərini layiqincə yerinə ye-
tirdi. O, ümummilli liderin əsasını qoyduğu 
iqtisadi, siyasi, hüquqi, mədəni sahələrdə, 
ordu quruculuğunda əsaslı islahatları uğur-
la davam etdirdi. 

Prezident İlham Əliyevin ali dövlət 
vəzifəsində çalışdığı ilk günlərdən nüma-
yiş etdirdiyi yüksək idarəçilik bacarığı, milli 
maraqlara əsaslanan qətiyyətli daxili və xa-
rici siyasəti, seçkiqabağı təşviqat dövründə 
səslənən “Mən hər bir azərbaycanlının 
Prezidenti olacağam!” vədinə sadiqlik, 
qısa müddət ərzində ona xalq arasında 
böyük şöhrət, sonsuz və güclü inam qa-
zandırdı. Məhz bu səbəbdəndir ki, 2008, 
2013 və 2018-ci illərdə keçirilən prezi-
dent seçkilərində cənab İlham Əliyev 

Azərbaycan xalqının böyük dəstəyi ilə 
yenidən inamlı qələbə əldə etdi. Şübhəsiz, 
Prezident İlham Əliyev ölkə və cəmiyyət 
həyatının müxtəlif sahələrində saysız-he-
sabsız yeniliklər etmişdir. Onlar siyasətdə, 
iqtisadiyyatda, ordu quruculuğunda, diplo-
matiyada, sosial sahədə, elmdə, təhsildə, 
mədəniyyətdə, səhiyyədə, idmanda, ailə 
dəyərlərinin qorunmasında, yeni infrastruk-
turun yaranmasında, yolların tikilməsində, 
bir sözlə, bütün sahələrdə özünü büruzə 
vermişdir və bu da ölkəmizin inkişafına, 
Azərbaycanın çiçəklənən, qüdrətli, nüfuzlu 
dövlətə çevrilməsinə səbəb olmuşdur.

Xüsusi olaraq qeyd etmək lazımdır ki, 
Prezident İlham Əliyev bütün dünyaya əyani 
şəkildə nümayiş etdirdi ki, Azərbaycan xal-
qı fədakardır, sülhsevərdir, eyni zaman-
da, ədalətli iş uğrunda istənilən formada 
mübarizə aparmağa, qalib gəlməyə qadir-
dir. Dövlət başçımızın qətiyyəti və cəsarəti, 
ən kritik vəziyyətlərdə səbr və dözüm nü-
mayiş etdirmək bacarığı, yüksək intel-
lekt səviyyəsi, beynəlxalq hüququn bütün 
təfərrüatlarını bilməsi 44 günlük Vətən 
savaşımızda erməni işğalçıları üzərində 
qələbə qazanmağımızda misilsiz rol oy-

nadı. Prezident İlham Əliyevin hücum dip-
lomatiyası xaricdəki erməni lobbisinin 
qüdrətini sarsıtdı, onun əsl komandanlıq 
qabiliyyəti ermənilərin işğal etdikləri Qara-
bağda  qurduqları “keçilməz” adlandırılan 
müdafiə istehkamları haqqında mifi dağıtdı. 
Cənab İlham Əliyev Ali Baş Komandan kimi 
Azərbaycanda dünyanın 50 ən güclü ordu-
sundan birini yaratdı və bu ordu öz gücünü 
dəfələrlə düşmənə nümayiş etdirərək, iş-
ğalçıların təxribatlarına qarşı vuruşdu. 

Nəhayət, sentyabrın 27-də hərbi 
təxribata qarşı başlanmış əks-hücum 
əməliyyatı sayəsində Prezident İlham 
Əliyev vədi yerinə yetirdi. Sözünün və imza-
sının sahibi kimi Ali Baş Komandan 2018-
ci ildəki andiçmə mərasimində demişdi ki, 
Azərbaycan xalqı işğal faktı ilə heç vaxt 
barışmayacaq, torpaqlarımız düşmən tap-
dağından azad olunacaq. Budur, indi hər bir 
azərbaycanlı qalib xalqın övladı kimi alnıa-
çıq, başıuca gəzir. Qarabağı işğaldan azad 
edən Ali Baş Komandan Prezident  İlham 
Əliyev taleyüklü missiyasını yerinə yetir-
di. Vətən müharibəsində düşmənə tarixin 
ən ağır zərbəsi vuruldu. Müharibə zamanı 
Azərbaycana böyük təzyiqlər edildi. Lakin 

güclü siyasi iradə nümayiş etdirən cənab 
İlham Əliyev bütün təzyiqlərə mərdliklə 
sinə gərdi, prinsipial mövqeyindən geri 
çəkilmədi. Azərbaycan Ordusu qalib Ali Baş 
Komandanın rəhbərliyi altında Ermənistanı 
diz çökdürdü və işğalçı 44 gün ərzində 
təslim oldu. 

Beləliklə, Azərbaycan öz tarixinin son 
200 ili ərzində müharibədən ərazi itkiləri 
ilə deyil, ərazi bütövlüyünün bərpası ilə 
çıxdı və bu şanlı qələbədən sonra region-
da Azərbaycanın maraqlarına cavab verən 
yeni siyasi reallıq yarandı. Böyük Vətən 
müharibəsindəki qələbəmiz cənab İlham 
Əliyevin ölkəmizə rəhbərlik etdiyi illərdə re-
allaşdırdığı güclü dövlət və güclü ordu qu-
ruculuğunun təbii nəticəsi idi. Azərbaycan 
tarixi qələbəsi ilə dünyanın inkişaf et-
miş ölkələrindən biri olduğunu bir daha 
təsdiqlədi. Bu qələbə ilə adını Azərbaycan 
tarixinə qızıl hərflərlə yazdırmış Ali Baş 
Komandana xalqın sevgisi daha da artdı. 
Xalq−ordu−lider birliyi Azərbaycanın qarşı-
sında dayanmış strateji vəzifəni yerinə ye-
tirdi, torpaqlarımızı azad etdi. 

Səbuhi MƏMMƏDOV, “Xalq qəzeti”

Xalq−Ordu−Lider – 
qələbə qazandıran birlik

Z aman durmadan irəli getsə də, arabir qanrılıb geriyə baxmalı, 
sınaq dolu günlərə, uğur dolu aylara, illərə boylanmalı olursan. 
O xalq xoşbəxtdir ki, tarixi unudulmaz anlarla süslənib, parlaq 

sabahlara vəsilə olub. Bu baxımdan, biz azərbaycanlılara indi 
bütün dünya həsəd apara bilər. Çünki cəmi 44 günlük Zəfər yürüşü 
ilə erməni faşizmini məhv etmiş, özümüzü qalib xalq, müzəffər 
millət kimi hamıya tanıda bilmişik. Elə dünənki Anım Günündə 
şəhidlərimiz üçün qüssələnsək də, onların qoyub getdikləri qeyrət, 
rəşadət, mərdlik nəsnələrinə, müqəddəs qəhrəmanlıq irsinə görə 
bir daha qürur duyduq.

Düz iki il əvvəl, bu gün bizim “Xalq 
qəzeti” Azərbaycanda hərbi vəziyyət 
qüvvəyə minməsi barədə yazırdı: 
“Prezident İlham Əliyevin imzaladı-
ğı Fərmana görə, sentyabrın 27-də 
Ermənistan Respublikasının silahlı 
qüvvələrinin beynəlxalq hüquq nor-
malarını kobud surətdə pozaraq, 
müxtəlif növ silahlardan, o cümlədən, 
ağır artilleriyadan istifadə etməklə bir 
neçə istiqamətdən Azərbaycan Res-
publikasının yaşayış məntəqələrini 
və hərbi mövqelərini atəşə tutması, 
nəticədə mülki şəxslər və hərbiçilər 
arasında ölən və yaralananların olma-
sı, bu hücumların qarşısının alınması 
məqsədilə Azərbaycan Ordusunun 
əks-hücum əməliyyatlarına başlama-
sı nəzərə alınaraq, sentyabrın 28-də 
saat 00:00-dan ölkə ərazisində hərbi 
vəziyyət elan edilib”.

 “Düşmənin daha bir neçə hərbi tex-
nikası məhv edilib”, “Müdafiə Nazirliyi: 
Ermənistan ordusunun 3 silah-sursat 
anbarı, onlarla texnikası məhv edilib, 
550-dən artıq canlı qüvvə itkisi var”, 
“Türkiyə haqlı mübarizəsində daim 
Azərbaycanın yanındadır”, “Xalqımızın 
ürəyi Azərbaycan əsgəri ilə döyünür”, 
“Düşmənə sonuncu dəfə xəbərdarlıq 
edilir”, “Talış kəndi ətrafındakı əlverişli 
yüksəkliklər düşməndən təmizlənib”, 
“Azərbaycan XİN beynəlxalq 
ictimaiyyətə çağırış etdi”, “Biz zəfər 
çalacağıq” sərlöhvəli xəbərlərdən də 
göründüyü kimi, həmin gündən bü-
tün Azərbaycanla birgə, bizim qəzet 
də, bir növ, hərbi libas geyindi, “Bilsin 
ana torpaq, eşitsin Vətən...” deyərək 
barıt qoxulu sətirləri ilə haqq işimizin 
müdafiəsinə qalxdı. Qırx dörd gün Qa-
rabağın müxtəlif bölgələrindəki inten-
siv döyüşlərdən yazdıq, Azərbaycan 

Ordusunun zəfər salnaməsini ya-
ratdıq, qəhrəmanlarımızı xalqımıza 
tanıtdıq, nəhayət, böyük sərkərdə 
 İlham Əliyevin Böyük Zəfər haqqında 
müjdəsini oxuculara çatdırdıq.

“Xalq qəzeti”nin  28 sentyabr    
2020-ci il tarixli nömrəsində 
“Qarabağ”ın futbol klubunun oyunçu-
su Qara Qarayevin Füzulinin Hora-
diz kəndinin işğaldan azad olunması 
ilə bağlı fikirləri də yer almışdı: “Bu, 
həyatımın ən unudulmaz günüdür. 
Valideynlərimin, nəslimin doğma 
kəndinə qayıdacağı xəbəri mənim 
üçün çox önəmli bir hadisədir. Doğ-
ma kəndimin düşmənlərdən azad 
edilməsini sözlərlə ifadə edə bilmirəm. 
İnanıram ki, bu son deyil. Tezliklə Qa-
rabağda, Şuşada Azərbaycan bayra-
ğı dalğalanacaq. Ordumuzla, xalqı-
mızla qürur duyuram. Bu gün birlik, 
bərabərlik günüdür. Allah sizi qorusun, 
Azərbaycan əsgəri!"

Elə də oldu. Əbəs yerə deməyiblər 
ki, hər duada bir kəramət var. Başda 
Prezident, Ali Baş Komandan olmaq-
la, böyük qələbəyə köklənən, özünü 
səfərbər edən hər kəs əlindən gələni 
edərək, başlanan zəfər marafonunun 
sonuna çatmağa çalışdı. Nəhayət, 
doğma nəfəslər üçün qəribsəmiş yurd 
yerlərimizin üzü güldü, Xudafərin gö-
türüldü, İranla 132 kilometrlik sərhəd 
bərpa olundu. Şuşaya Azərbaycan 
bayrağı sancıldı. 10 noyabr tarixli 
üçtərəfli Bəyanatın imzalanması ilə 
Ermənistan acı məğlubiyyəti ilə ba-
rışmalı oldu. Azadetmə statistikası-
na görə, noyabrın 9-dək 5 şəhər, 4 
qəsəbə və 286 kənd işğaldan azad 
edilib. Cəbrayıl şəhəri və rayonun 90 
kəndi, Füzuli şəhəri və rayonun 53 
kəndi, Zəngilan şəhəri, rayonun Min-

civan, Ağbənd, Bartaz qəsəbələri və 
52 kəndi, Xocavənd rayonunun Had-
rut qəsəbəsi və 35 kəndi, Tərtər ra-
yonunun 3 kəndi, Qubadlı şəhəri və 
rayonun 41 kəndi, Xocalı rayonunun 9 
kəndi, Şuşa şəhəri, Laçın rayonunun 
3 kəndi, həmçinin Ağdərə və Murov-
dağ istiqamətlərində bir neçə strate-
ji yüksəklik, Zəngilanda isə Bartaz, 
Sığırt, Şükürataz yüksəkləri və daha 5 
adsız yüksəklik azad olunub.

Ermənistanın qol çəkdiyi kapitulya-
siya aktına əsasən, 2020-ci il dekabrın 
1-dək Kəlbəcər, Ağdam və Laçın rayon-
ları Azərbaycana döyüşsüz qaytarıldı. 
Ardınca quruculuq işlərinə başladıq, re-
gionun əsas sülh carçısı olduq. Amma 
qarşı tərəf başına gələnlərdən yenə 
də ibrət götürmədi, silahlı təxribatlar 
törətməklə işlərimizi ləngitməyə, sabit-
liyi pozmağa, danışıqları əngəlləməyə 
çalışdı. Hər dəfəsində də adekvat 
cavab tədbirləri görülməklə düşmən 
susduruldu. Keçən il şərti sərhəd zo-
nasında – Eyvazlıda, Qazançıda, Qa-
ragöl ətrafında Azərbaycan Ordusu-
nun postları qoyuldu, mühüm ərazilər 
nəzarətə götürüldü. Bu il isə revan-
şist əhval-ruhiyyəli düşmənin məkrli 
əməllərinə cavab olaraq, mart ayında 
keçirilən Fərrux əməliyyatı, eləcə də  
avqust ayında başlanan “Qisas” anti-
terror və  sentyabrda gerçəkləşdirilən 
“Qətiyyətli cavab” sülhə məcburetmə 
əməliyyatları ilə Qarabağda və 
Ermənistanla sərhəd zonasında vacib 
strateji yüksəkliklər geri alındı. Bu, bir 
daha göstərdi ki, Azərbaycanı heç nə 

ilə haqq yolundan döndərmək olmaz. 
Ötən ay alternativ yol tikilib qurtaran 
kimi dəhliz kimi istifadə olunan La-
çın şəhəri, Zabux və Sus kəndləri də 
Azərbaycan Ordusunun nəzarətinə 
keçdi. 

Bütün bu uğurların etibarlı təməli 
məhz 2020-ci il sentyabrın 27-də 
qoyulub. Təsadüfi deyil ki, Vətən 
müharibəsində qəhrəmancasına dö-
yüşmüş, Azərbaycan Bayrağını iş-
ğaldan azad edilən torpaqlarımızda 
dalğalandırmış, ölkəmizin ərazi bü-
tövlüyü yolunda canlarını fəda et-
miş əsgər və zabitlərimizə, bütün 
şəhidlərimizə dərin ehtiram əlaməti 
olaraq, Azərbaycan Respublikasının 
Prezidenti İlham Əliyevin 2020-ci il  
2 dekabr tarixli sərancamı ilə hər il 
sentyabrın 27-si Azərbaycan Respubli-
kasında Anım Günü kimi qeyd edilməsi 
qərara alınıb. Ötən il də, bu il də həmin 
gün ölkə boyu böyük qədirbilənliklə 
bir sıra yaddaqalan tədbirlər keçirilib. 
Bütün xalqımız bir dəqiqəlik sükutla 
şəhidlərin xatirəsinə sayğı duruşunda 
dayanıb.

İkinci Qarabağ müharibəsində qa-
zanılmış möhtəşəm qələbədən sonra 
Prezident İlham Əliyevin rəhbərliyi və 
Birinci vitse-prezident Mehriban xa-
nım Əliyevanın xüsusi təşəbbüsləri ilə 
işğaldan azad edilmiş ərazilər əsaslı 
şəkildə bərpa olunur, Qarabağın və 
Şərqi Zəngəzurun ölməz ruhu özünə 
qayıdır, dirçəlişi sürətləndirən, “Böyük 
Qayıdış”ı yaxınlaşdıran genişmiqyaslı 
layihələr həyata keçirilir. O cümlədən, 

regionda davamlı təhlükəsizliyin 
və asayişin təmin edilməsi üçün 
minatəmizləmə əməliyyatları aparılır. 
Artıq Zəngilanın Ağalı kəndi möhtəşəm 
geridönüşün ilk sülh göyərçini olub, öz 
doğmalarının ilk dəstələrini qəbul edib. 
Sıra digər yaşayış məntəqələrinin, 
digər doğma ünvanlarındır. 

Bizə bu imkanı, bu fərəhi, bu 
dirçəlməni ölməz şəhidlərimiz bəxş 
ediblər. Onların sayəsində başımızın 
üstündəki, zirvələrimizin qaşındakı 
dövlət bayraqlarımız bəxtəvərliklə dal-
ğalanır. Bu ipəyin, qumaşın arasında 
küləklər sehirlənir, üç rəngin şövqü 
göz qamaşdırır, Ay-ulduzlu təsvirlər 
gülümsəyir. 

Yuxarıda qeyd etdiyimiz kimi, 
qəzetimizin iki il əvvəlki 28 sentyabr 
tarixli nömrəsində verilmiş yazılardan 
biri “Biz zəfər çalacağıq” adlanırdı. Bu 
günsə Böyük Zəfərin yaratdığı real-
lıqlardan, qalib Azərbaycanın Cənubi 
Qafqazda lider dövlət kimi sülhpərvər 
səylərindən, başı “dəmir yumruq”la 
əzilmiş məğlub Ermənistanın 
məhvolma girdabındakı ölüm-qalım 
çabalarından, dünyanın bizim haqq 
işimizi etiraf etməsindən yazırıq. Daha 
uca zirvələrə doğru inamla irəliləyirik. 
Tərəqqi salnaməmizin yeni-yeni 
səhifələrini şöhrət tariximizə həkk edi-
rik. İki il əvvəl, bu gün qələmə aldıqla-
rımızın davamı olan pozulmaz sətirlər 
qəzetimizin səhifələrində yer alır. Necə 
deyərlər, ardı var...

Əli NƏCƏFXANLI, “Xalq qəzeti” 

2020-ci ilin bu günü...


